
Ágrip 
Í þessari ársskýrslu er gerð grein fyrir uppeldis- og menntastarfi í leikskólum 

Hafnarfjarðar skólaárið 2005-2006. Hlutverk leikskóla lögum samkvæmt (nr. 

78/1994) skal vera að skapa umhverfi sem örvar þroska barna, þ.e. líkams- og 

hreyfiþroska, tilfinningaþroska, málþroska, félagsþroska og félagsvitund, fagurþroska 

og sköpunarhæfni, siðgæðisþroska og siðgæðisvitund. Þannig er leikskólinn viðbót 

við uppeldi foreldranna og jafnframt stoð í samfélagi þar sem báðir foreldrar vinna 

yfirleitt langan vinnudag. 

 Í reglugerð um starfsemi leikskóla segir að sérhver leikskóli skuli móta 

aðferðir til að meta uppeldisstarfið, stjórnunarhætti, og samskipti bæði innan 

leikskólans og utan. Matið skal gert með hliðsjón af lögum, reglugerð og aðalnámskrá 

leikskóla og sérstaklega skal gerð grein fyrir framkvæmd og niðurstöðum þess. 

Leikskólastjórar í Hafnarfirði skiluðu ársskýrslu um starfsemi leikskólanna vegna 

skólaársins 2005-2006 til Skólaskrifstofu haustið 2006 þar sem þeir gerðu grein fyrir 

framkvæmd starfsins í leikskólunum, mati á því og niðurstöðum þess. Þessi skýrsla 

byggir m.a. á þessum skýrslum auk fundargerða leikskólastjórafunda og fræðsluráðs. 

Einnig skólanámskrám leikskólanna, aðalnámskrá leikskóla (1999), skólastefnu 

Hafnarfjarðar (2005) og stefnum og ákvörðunum Hafnarfjarðarbæjar.  

Helstu niðurstöður voru að starf leikskólanna væri að jafnaði byggt á 

framangreindum gögnum og vel mátti greina að stefnur sveitarfélagsins hrísluðust í 

starfseminni.  

Formáli  
Í reglugerð um starfsemi leikskóla nr. 225/1995, 14. gr. kemur fram að í 

sveitarfélögum þar sem reknir eru tveir leikskólar eða fleiri skal senda 

menntamálaráðuneytinu eina ársskýrslu sameiginlega fyrir alla leikskóla sem eru í 

sveitarfélaginu. Ákvæði þetta tekur til allra leikskóla sem starfa á grundvelli 

rekstrarleyfis skv. 7. gr. laga nr. 78/1994. 

 Leikskólastjórar í Hafnarfirði fá bestu þakkir fyrir góðar ársskýrslur og 

samvinnu við gerð þessarar skýrslu. Aðrir sem hafa lagt hönd á plóginn við gerð 

skýrslunnar fá bestu þakkir.  

 Það kom fram að starfsmenn leikskóla voru að jafnaði ánægðir í starfi og að 

góður starfsandi ríkti í leikskólunum, samvinna var nokkuð góð og mannauður var 

ágætlega nýttur. Veiku þættirnir sneru að upplýsingaflæði, bæði innan leikskólans og 

við helstu samstarfsaðila utan hans.  

Þess er vænst að skýrslan verði áhugasömum um leikskólamálefni að gagni 

þar sem hún gefur góða mynd af því gróskumikla og metnaðarfulla starfi sem fram 

fór í leikskólum Hafnarfjarðar skólaárið 2005-2006. 

1. Inngangur  
Samkvæmt lögum er leikskólinn fyrsta skólastigið og skulu starfsmenn hans í 

samvinnu við foreldra annast uppeldi og menntun barna á leikskólaaldri. Sveitarfélög 

bera meginábyrgð á rekstri leikskóla en menntamálaráðuneytið mótar uppeldisstefnu 

leikskóla með útgáfu aðalnámskrár. Leikskólinn er ekki skyldunám og hefur því 

nokkra sérstöðu sem fyrsta skólastigið. Foreldrar bera frumábyrgð á uppeldi barna 

sinna og leikskólastarfið er því viðbót við það uppeldi sem börnin fá á heimilum 

sínum. Þá er leikskólinn fyrir öll börn, óháð andlegu eða líkamlegu atgervi, menningu 

eða trú.  

Samkvæmt lögum leikskóla skal meginmarkmið með leikskólauppeldi vera 

að; veita börnum umönnun, búa þeim hollt uppeldisumhverfi og örugg leikskilyrði. 

Einnig að gefa börnum kost á að taka þátt í leik og starfi og njóta fjölbreyttra 

uppeldiskosta barnahópsins undir leiðsögn leikskólakennara. Þá að kappkosta í 

samvinnu við heimili barnanna að efla alhliða þroska þeirra í samræmi við eðli og 

þarfir hvers og eins og leitast við að hlúa að þeim andlega og líkamlega svo þau geti 

notið bernsku sinnar. Auk þess að stuðla að umburðarlyndi og víðsýni, jafna 

uppeldisaðstöðu og leggja grundvöll að því að börnin verði sjálfstæðir, hugsandi, 

virkir og ábyrgir þátttakendur í síbreytilegu þjóðfélagi. Að lokum að rækta tjáningar- 

og sköpunarmátt barna í þeim tilgangi að styrkja sjálfsmynd þeirra, öryggi og getu til 

að leysa mál sína á friðsamlegan hátt.  

Skýrsla þessi skiptist í fimm meginkafla. Að loknum inngangi er gerð grein 

fyrir yfirstjórn leikskóla í Hafnarfirði og helstu stefnumótandi ákvörðunum sem 

teknar voru á skólaárinu og síðan hlutverki Skólaskrifstofu og stoðþjónustu hennar. Í 

þriðja kafla eru stuttar efnisgreinar um megináherslur hvers leikskóla. Í fjórða 

kaflanum er gerð grein fyrir mati á leikskólastarfinu sem byggir m.a. á 

ársskýrslunum, heimasíðum leikskólanna og fundargerðum. Í lokakaflanum eru helstu 

niðurstöður ræddar og nokkrar ályktanir dregnar.  

2. Yfirstjórn leikskóla 
Fræðsluráð Hafnarfjarðar fer með stefnumótun í málefnum leikskóla. Meginhluta 

þess tímabils sem skýrslan tekur til var Hafrún Dóra Júlíusdóttir formaður ráðsins en 

hún lét af embættinu þegar nýtt fræðsluráð var skipað í kjölfar 

bæjarstjórnarkosninganna og var Ellý Erlingsdóttir skipuð í embættið 13. júní 2006. 

Fyrri hluta tímabilsins sátu eftirtaldir aðilar sem aðalmenn í fræðsluráði auk 

formanns: Jóna Dóra Karlsdóttir, Randver Fleckenstein, Helga R. Stefánsdóttir og 

Steinunn Guðnadóttir. Fulltrúi foreldra leikskólabarna var Lilja Dögg Gylfadóttir og 

Marta Sigurðardóttir, fulltrúi starfsmanna leikskóla.  

Seinni hluta tímabilsins sátu í fræðsluráði auk formanns: Haukur Agnarsson, 

Guðni Kjartansson, Rósa Guðbjartsdóttir og Gestur Svavarsson. Fulltrúar foreldra og 

starfsmanna sátu tímabilið sem skýrslan tekur til en þeir höfðu umsagnar og tillögu- 

frelsi á fundunum. Þróunarfulltrúi leikskóla sat fundi fræðsluráðs. Á starfsárinu voru 

haldnir 21 fundur, að jafnaði á tveggja vikna fresti, utan sumarleyfistíma. Helstu 

stefnumótandi ákvarðanir sem fræðsluráð tók um leikskólamálefni voru eftirfarandi:  

 Stöður sérkennslustjóra voru samþykktar í leikskólum Hafnarfjarðar 
(Fundargerð fræðsluráðs 19. okt 2005). 

 Ákveðið var að leikskólar Hafnarfjarðar yrðu lokaðir vegna sumarleyfa í tvær 
viku en foreldrar barna tækju fjögurra vikna frí fyrir börn sín (Fundargerð 
fræðsluráðs 14. des 2005). 

 Ákveðið að foreldrar leikskólabarna hefðu val um að kaupa 4-9 klst. innan 
opnunartíma leikskóla (Fundargerð fræðsluráðs 14. des).  

 Ákveðið að hefja tilraunarekstur með leikskóla fyrir 5 ára börn (Fundargerð 
fræðsluráðs 1. mars 2006) 

 Leikskólarnir Álfasteinn, Hvammur og Víðivellir voru samþykktir sem 
forystuskólar á grundvelli skólastefnu Hafnarfjarðar en hlutverk þeirra yrðu að 
gegna ákveðnu ráðgjafarhlutverki og miðla reynslu og þekkingu til annarra 
skóla. Samþykkt var að leikskólinn Álfasteinn hefði forystu um 
stærðfræðinám ungra barna, leikskólinn Hvammur hefði forystu um málörvun 
meðal tvítyngdra barna. Að lokum að leikskólinn Víðivellir yrði forystuskóli í 
hreyfingu og hollum lífsháttum. Þá hlaut leikskólinn Arnarberg þróunarstyrk 
til þess að vinna að læsishvetjandi leikskólaumhverfi (Fundargerð fræðsluráðs 
20. júní 2006). 

 Ný viðmið um leikskólabyggingar voru samþykkt þar sem m.a. var aukið rými 
á hvert barn í leikskóla (Fundargerð fræðsluráðs 14. ágúst 2006). 

 Samþykkt að styrkja útgáfu bókar um notkun einingakubba sem undirbúning 
fyrir stærðfræðinám leikskólabarna (Fundargerð fræðsluráðs 28. ágúst 2006) 

 Ákveðið að byggja leikskóla á Völlum 6 (Fundargerð fræðsluráðs 28. ágúst 
2006) 

 

Á tímabilinu sem skýrslan tekur til kynntu allir leikskólastjórar fyrir fræðsluráði 

áherslur í skólastarfi og gerðu grein fyrir málum sem voru í brennidepli.  

2.1 Skólaskrifstofa 
Meginhlutverk Skólaskrifstofu er að styðja við heildarstefnu bæjarins í skólamálum 

og þjónusta skólastofnanir á fræðslusviði. Skólaskrifstofan fer í umboði fræðsluráðs 

með yfirstjórn skólamála í bænum. Henni ber að sjá til þess að lögum og reglugerðum 

um menntastofnanir bæjarins sé framfylgt og veitir fjárhagslega og faglega ráðgjöf og 

þjónustu. Skólaskrifstofan er faglegt forystuafl í skólamálum bæjarfélagsins og ber að 

styðja við hvers kyns þróunarstarf og hvetja skólana til að bæta stöðugt starf sitt og 

efla þá til sjálfstæðis.  

Meginmarkmið Skólaskrifstofu varðandi leikskólastarfsemi er að hafa eftirlit með 

að aðalnámskrá leikskóla sé framfylgt og viðhafa eftirlit og umsjón með aðbúnaði og 

námsumhverfi barna. Ennfremur að stuðla að og styrkja starfsemi foreldrafélaga og 

starfsmenn leikskólans, veita upplýsingar og fræðslu m.a. um réttindi og skyldur 

foreldra leikskólabarna, stuðla að samstarfi leik- og grunnskóla í samræmi við 

aðalnámskrá og setja skýrari viðmið um það samstarf í samræmi við skólastefnu 

Hafnarfjarðar. Einnig að sjá skólum fyrir ráðgjafar- og sálfræðiþjónustu, hvetja til 

nýbreytnistarfs og stuðla að skólaþróun og stuðla að endur- og símenntun 

starfsmanna fræðslusviðs. Til að mæta þessum markmiðum bauð Skólaskrifstofan 

starfsfólki leikskóla m.a. upp á fyrirlestra um uppeldis- og menntunarmál.  

Skólaskrifstofan stóð líka að útgáfu á ýmsu efni ætlað leikskólunum og foreldrum 

og má þar nefna endurútgefinn kynningarbækling um leikskóla sem þýddur var á sex 

erlend tungumál. Þá voru endurútgefin ýmis eyðublöð s.s. umsókn um leikskóla og 

samningur um leikskóladvöl sem voru einnig gefin út á sama fjölda tungumála auk 

íslensku. Einnig var stjórnum foreldrafélaga boðið að sitja námskeið þar sem 

meginefnið var hlutverk foreldrafélaga í leikskólum. Þá stóð Skólaskrifstofa fyrir ytra 

mati en það var m.a. ætlað að tryggja að starfsemi leikskóla væri í samræmi við 

ákvæði laga, reglugerða og aðalnámskrá leikskóla. Á starfsárinu var lögð 

viðhorfskönnun fyrir starfsmenn í leikskólum þar sem m.a. var spurt um starfsánægju, 

viðhorf til leikskólans sem þeir störfuðu við, samskipti, traust, upplýsingaflæði, 

uppeldisstarf o.fl. Gerð verður grein fyrir helstu niðurstöðum í 4. kafla þessarar 

skýrslu. 

3. Leikskólar í Hafnarfirði 
Hér á eftir verður gerð grein fyrir meginstoðum í uppeldis- og menntastefnum 

leikskóla í Hafnarfirði en þær eru byggðar á lögum og reglugerðum um leikskóla, 

aðalnámskrá leikskóla, skólastefnu Hafnarfjarðar og öðrum samþykktum stefnum og 

ákvörðunum. Sérstaða skólanna byggir á mismunandi stefnum sem útfærðar eru á 

margbreytilegan hátt en þær eru birtar í skólanámskrám leikskólanna.  

Blæbrigðamunur var á áherslum í uppeldis- og menntastarfinu sem kom til vegna 

mats á ákveðnum starfsháttum árið á undan.  

Hafnarfjarðarbær rak fjórtán leikskóla á skólaárinu en auk þess var leikskólinn 

Hjalli rekinn á grundvelli þjónustusamnings við bæjarfélagið.   

 

3.1 Arnarberg 

Hugmyndafræði og markmið leikskólans byggði meðal annars á 

kenningum John Dewey sem lagði áherslu á að börn væru virkir þátttakendur í 

umhverfi sínu, fengju að reyna hlutina, en ekki að sitja kyrr og meðtaka lærdóm frá 

hinum fullorðnu. Dewey lagði áherslu á það að börn segðu frekar: „ég hef 

reynt/prófað“ heldur en: „ég veit“. Þá lagði hann áherslu á að ferlið skipti meira máli 

en útkoman, þ.e. að þroski, skilningur og upplifun eigi sér stað í leikferlinu. Hann 

taldi að börn þyrftu tækifæri til að gera mistök og læra af þeim, án þess að þau upplifi 

sig misheppnuð. Þessar hugmyndir höfðu kennarar leikskólans að leiðarljósi í öllu 

daglegu starfi.  

 Leikskólastjóri var Oddfríður Jónsdóttir.  

 

3.2 Álfaberg 

Uppeldissýn leikskólans byggði á því að rækta með einstaklingunum þá 

hæfileika sem talið er að komi honum best að notum í nútímasamfélagi. 

Starfsmenn leikskólans leituðust við að stuðla að heilbrigðum lífsháttum, hreyfingu 

og hollustu þar sem þeir töldu mikilvægast að efla sterka sjálfsmynd barna, styrkja 

félagslega hæfni þeirra og styrkja trú þeirra á eigin getu. Starfsmenn settu sér það 

markmið að börnin gætu tileinkað sér samkennd með þeim sem minna mega sín með 

því að hvetja börnin til hjálpsemi, umburðarlyndis og ábyrgðarkenndar. 

 Leikskólastjóri var Sigrún Kristinsdóttir.  

 

3.3 Álfasteinn 

Uppeldissýn leikskólans byggði á framfararstefnu John Dewey en 

meginstef hennar er að kenna börnum gagnrýna og skapandi hugsun í stað þess að 

binda hugann við fyrirfram ákveðnar lausnir. Leiðir að þessu markmiði voru meðal 

annars að spyrja börnin opinna spurninga og þannig hvött til eigin lausnaleita. 

Kennarar lögðu áherslu á frjálsan leik í ljósi þess að hann er talinn vera frumafl í 

þroska barnsins og því var honum gefið gott svigrúm í starfi leikskólans. 

 Leikskólastjóri var Inga Líndal Finnbogadóttir.  

 

3.4 Hlíðarberg  

Leikskólinn byggði stoðir sínar á hugmyndafræði Reggio Emilia, ásamt 

öðrum kenningum um leikskólauppeldi. Leikskólastarfið var í stöðugri þróun út frá 

forsendum barnanna, þar sem mikil virðing var borin fyrir barninu sem rannsakanda 

og á því lærir barnið mest. Kennarar lögðu áherslu á að efla trú barnanna á eigin getu 

með því að styðja og leiðbeina þeim í þekkingarleit sinni. Ennfremur voru börnin 

studd til að bera virðingu fyrir sjálfum sér og öðrum og þannig var stuðlað að vellíðan 

og leikgleði þeirra.  

 Leikskólastjóri var Ólafía Guðmundsdóttir. 

 

3.5 Hlíðarendi 

Leikskólinn Hlíðarendi byggði starf sitt í grundvallaratriðum á 

hugmyndafræði John Dewey. Meginstefið í kenningum hans er að virkja athafnaþörf 

og áhuga barna. Samkvæmt kenningu hans á barnið sjálft að vera í brennidepli og 

hlutverk leikskólans að mæta þörfum þess og áhuga. Einnig var litið til kenningar 

B.K. Olafsson ásamt fleiri fræðimönnum um leik og þroska barna. Mannskilningur 

var hafður að leiðarljósi í uppeldis- og menntastarfinu en þar er átt við að börnin læri 

í samskiptum við umhverfi sitt og að þau hafi áhrif og rétt til þess að móta það. 

Áhersluþættir í uppeldi og kennslu voru: hreyfing, umhverfismennt og gæði í 

samskiptum.  

 Leikskólastjóri var Oddfríður Steindórsdóttir. 

 

3.6 Hvammur 

Starfsfólk leikskólans leitaði í kennismiðjur Platon um leik barna og 

John Dewey til að virkja og vekja athafnaþrá barna. Þá höfðu kennarar að leiðarljósi 

fjölgreindarkenningu Gardners til að mæta börnum þar sem þau voru stödd á 

þroskabrautinni hverju sinni. Hugmyndafræði Margrétar Pálu Ólafsdóttur um mismun 

kynjanna var önnur stefna sem kennarar höfðu að leiðarljósi í starfinu. Með 

kennsluaðferðum hennar leituðust kennarar við að efla vináttu og samstöðu barnanna 

sem gaf þeim tækifæri til að njóta sín á eigin forsendum.  

 Leikskólastjóri var Ásta María Björnsdóttir.  

 

3.7 Hörðuvellir  

Hugmyndafræði leikskólans byggði að mestu á að barnið læri í gegnum 

eigin upplifanir, læri best í gegnum leik. Einnig að hvert barn sé einstakt, að allir 

þurfi að þekkja eigin tilfinningar og mikilvægi þess að vera góður í samskiptum. Að 

síðustu að allir geti verið vinir þrátt fyrir ólíkar skoðanir. Til að framfylgja þessari 

hugmyndafræði voru farnar ýmsar leiðir en starfsmenn leikskólans styðjast við 

kenningar eftirfarandi fræðimanna: John Dewey, um að barnið læri best með því að 

framkvæma, learning by doing, B. K. Olafssson um leik barna, fjölgreindarkenningu 

H. Gardners, geðrækt samanber líkamsrækt og heimspekisamræðu með börnum. 

 Leikskólastjóri var María Kristjánsdóttir.  

3.8 Kató 

Uppeldisstarfið grundvallaðist á hugmyndafræði Hjallastefnunnar þar 

sem megináhersla var á einfaldleika. Birtingarmynd stefnunnar kemur 

fram í dagskipulagi sem er eins frá degi til dags og í opnum efniviði sem stillt er í hóf 

til þess að efla sköpunargleði barnanna. Kennarar skólans horfðu einnig til kenninga 

Vigotsky um svæði hins mögulega þroska með því að blanda eftir aldri börnum í 

hópa.  

 Leikskólastjóri var Rán Einarsdóttir. 

 

3.9 Norðurberg 

Í leikskólanum grundvallaðist uppeldis- og menntastarfið á 

uppeldisaðferð sem kallast Að næra hjartað og byggir á hugmyndafræði Howard 

Glasser, The nurtured heart approach. Meginstef aðferðarinnar var áhersla á jákvæð 

samskipti kennara og barna þar sem kennarar lögðu sig fram um að veita leik og námi 

barna jákvæða athygli og setja orð á athafnir þeirra. Dyggðir eins og kurteisi, 

hjálpsemi og tillitsemi voru lífsgildi sem kennarar ræktuðu með börnunum. Í 

leikskólanum var rík áhersla lögð á umhverfishyggju og umhverfismennt. 

 Leikskólastjóri var Anna Borg Harðardóttir.  

 

3.10 Smáralundur 

Starfsgrundvöll sóttu kennarar leikskólans til: Platon sem sagði kennið 

börnunum að mennta sig með hjálp leikja, John Dewey sem taldi að börn þyrftu að fá 

tækifæri til að framkvæma og læra af reynslunni, fjölgreindarkenningar Gardners sem 

byggir á því að efla einstaklinginn úr frá þeim hæfileikum sem hann býr yfir og að 

síðustu kenningar Elliot W. Eisner sem taldi að skóli eigi að vera sá staður sem búi 

börnin undir að lifa lífinu lifandi en ekki eingöngu að búa þau undir að afla sér 

lífsviðurværis.  

 Leikskólastjóri var Inga Fríða Tryggvadóttir.  

3.11 Stekkjarás 

Kennarar leikskólans sóttu áherslur til félagslegrar hugsmíðahyggju 

þar sem sjálfræði barna, réttur þeirra til næðis og sveigjanleiki í 

starfinu var í fyrirrúmi. Meginstef hugsmíðahyggjunnar er að börn 

læri meira og betur í samvinnu við aðra en ein og sjálf og hópurinn njóti sýnar hvers 

einstaklings auk þess sem einstaklingurinn geti notið sín. Með hvetjandi námsefni og 

góðum kennara verður gott námsumhverfi til en félagsleg hugsmíðahyggja byggir 

fremur á ferlinu, börn læra þátttöku og aðferðir og þau finna til hæfni og námsgleði. 

Nám er virkt ferli þess sem nemur og þegar vel er búið að börnum verða þau virk. 

Horft var í mörgu til starfsaðferða Reggio Emilia en þær starfsaðferðir falla vel að 

félagslegri hugsmíðahyggju.  

 Leikskólastjóri var Fanný Kristín Heimisdóttir. 

 

3.12 Tjarnarás 

Meginstoðir í uppeldi og kennslu í leikskólanum voru: Fjölmenning, 

dygðir, þjónusta við mannkynið og að gera sitt besta. Kennslan í fjölmenningu byggði 

á því að börnin fengu fræðslu um önnur lönd með það að meginmarkmiði að þau 

fengju jákvæðar hugmyndir um mismunandi menningu auk þess að stuðla að 

samkennd þeirra og umburðarlyndi gagnvart margbreytileika mannkyns. Kennarar 

lögðu áherslu á að börn tileinkuðu sér dygðir. Til að þjónusta mannkynið var farin sú 

leið að njóta og virða náttúruna, einnig studdi leikskólinn barn frá Filippseyjum í 

gegnum SOS barnaþorpin. Að gera sitt besta eru markmið sem felast í því að bæði 

kennarar og börn leggja sig fram við að gera allt eins vel og hægt er. Auk þess sem að 

framan greinir studdust kennarar skólans við hugmyndafræði Maríu Montessori sem 

byggir á innleiðslu vísinda í skólastarfið, þ.e. að börnin fræðist sjálf og læri að velja 

viðfangsefni sem stuðlar að þroska, skynjun og hreyfingu. Einnig leituðu kennarar 

skólans til Waldorfs uppeldisfræðinnar en þar fær frjálsi leikurinn mikið rými þar sem 

börn þroskast mest og eru virk með vilja, tilfinningum og hugsunum sínum. 

 Leikskólastjóri var Hjördís Fenger.  

2.13 Vesturkot 

Uppeldisleg sýn skólans byggði á því að hvert barn sé einstakt. 

Undirstöðuþættir leikskólastarfsins voru sóttir til Hjallastefnunnar sem 

felst í festu í dagskipulagi, rólegu og einföldu umhverfi, einbeitingu og 

grunnhópaskiptingu (aldursskiptir hópar). Kennarar nýttu efnivið sem gaf börnunum 

tækifæri til sköpunar á eigin forsendum. Lögð var áhersla á að þjálfa börnin í að taka 

eigin ákvarðanir, læra að fara eftir fáum en einföldum reglum og skilja forsendur 

þeirra. Hreyfing var mikilvægur þáttur í starfi leikskólans. Einnig var lögð áhersla á 

að börnin lærðu að sýna öðrum vináttu og virðingu. Að lokum var markmiðið að 

útskrifa sjálfstæða og ánægða einstaklinga úr leikskólanum sem höfðu tileinkað sér 

almenna kurteisi, virðingu fyrir sjálfum sér, öðrum og umhverfi sínu.  

 Leikskólastjóri var Laufey Ósk Kristófersdóttir.  

 

3.14 Víðivellir 

Uppeldissýn Víðivalla byggði á því að börnum liði vel og ættu 

ánægjulega upplifun af leikskóladvöl sinni. Kennarar leikskólans lögðu áherslu á að 

börnin fyndu að þau gætu haft áhrif á eigin aðstæður og tekið sé tillit til álits þeirra og 

óska. Ennfremur að börnin séu í brennidepli í leikskólastarfinu og starfshættir taki 

mið af því. Þá var stór þáttur í stefnu leikskólans blöndun fatlaðra og ófatlaðra barna 

þar sem þeim væri gefinn kostur á að þroskast og dafna hlið við hlið í leik og starfi 

óháð líkamlegu og andlegu atgervi.  

Leikskólastjóri var Guðrún Svava Guðmundsdóttir.  

 

3.15 Hjalli 

Hjalli er móðurskóli Hjallastefnunnar sem lagði áherslu á einfalt og 

nákvæmt umhverfi þar sem ímyndun, sköpun og skynjun barnanna var 

eina leikefnið. Grundvöllur stefnunnar var að mæta hverju barni eins og það var og 

viðurkenna ólíkar þarfir aldurshópa, kynja og einstaklinga þar sem allir höfðu þarfir 

sem leikskólinn lagaði sig að. Þá var byggt upp viðhorf í starfi sem fólst í jákvæðni, 

gleði og að kærleikur ríkti í samskiptum barna og starfsfólks og foreldra og 

starfsfólks. Ennfremur lagði stefnan áherslu á að skapa leikskólasamfélag sem væri 

einfalt og gagnsætt svo börn gætu skilið umhverfi sitt í takt við aldur, þroska og getu. 

Hjallastefnunni var ætlað að kenna börnum að virða umhverfið með nýtni, nægjusemi 

og hófsemi, umhirðu um náttúruna og endurvinnslu eftir föngum. Að síðustu var 

áhersla á að kenna börnum aga og hegðun á jákvæðan, hlýlegan og hreinskiptinn hátt 

þar sem taminn vilji var leið til öryggis og frelsis fyrir alla. Leikskólinn var rekinn 

með þjónustusamningi við Hafnarfjarðarbæ.  

 Leikskólastjóri var Guðrún Jónsdóttir.  

 

4. Mat á leikskólastarfi  
Mat á leikskólastarfi er skipt í innra og ytra mat. Með innra mati er átt við sjálfsmat 

leikskólans og skal það framkvæmt af starfsmönnum hans. Með ytra mati er átt við 

úttekt á starfsemi leikskólans sem gerð er af utanaðkomandi aðila. Í aðalnámskrá 

leikskóla (199:43-44) kemur fram að matsþættirnir eigi að taka til; barna, starfsfólks, 

samskipta, líðan, leiks og leikskólastarfs, námssviðs leikskóla, skólanámskrárgerðar, 

stjórnunarhátta, samskipta og tengsla utan leikskólans, samstarfsverkefna og 

þróunarstarfs, húsnæðis, lóðar og búnaðar. Að lokum er kveðið á um að samstarf 

heimilis og skóla skuli metið. Hér á eftir verður gerð grein fyrir helstu þáttum sem 

fram komu í ytra mati sem Skólaskrifstofan framkvæmdi á starfsárinu og helstu 

þáttum sem birtust í ársskýrslum leikskólanna.  

4.1 Ytra mat 
Viðhorfskönnun á vegum Skólaskrifstofu var gerð í lok mars 2006 meðal starfsmanna 

um stjórnunarhætti í leikskólum sem Hafnarfjarðarbær rekur. Liðlega 83% 

starfsmanna svöruðu könnuninni og höfðu 49% þeirra starfað lengur en 5 ár í 

leikskólum bæjarins, 17% í 3-4 ár og 9% í 1-2 ár. Notaðar voru spurningar með 

svarmöguleikum á fimm þrepa Likertskvarða. 

4.1.1 Viðhorf til vinnustaðarins  
Svarendur sögðu í 91% tilfella að leikskólinn sem þeir störfuðu í væri mjög eða 

fremur góður og 81% starfsmanna sagði að starfsandinn væri mjög eða fremur góður. 

Allflestir eða 88% sögðu að viðmót starfsmanna væri mjög gott eða fremur gott. Þá 

töldu 78% þátttakenda að vinnuaðstaðan væri mjög eða fremur góð og búnaður 

skólans í 76% tilfella mjög eða fremur góður.  

4.1.2 Samskipti/ mannauður/ líðan/ upplýsingaflæði  
Niðurstöður leiddu í ljós að samskipti starfsmanna á deildum var í flestum tilvikum 

mjög eða fremur góð (79%). Starfsmenn töldu að samskiptin milli deilda væru einnig 

mjög eða fremur góð (88%) og samskiptin við leikskólastjóra væru í allflestum 

tilfellum mjög eða fremur góð (86%). Varðandi traust þá töldu 90% að þeim væri 

treyst í starfi og 94% svarenda voru þess fullvissir að foreldrar teystu þeim fyrir 

börnum sínum.  

Tæplega 87% sögðu að hæfni þeirra í þágu uppeldis- og menntastefnu nýttist 

mjög eða fremur vel í starfi en 13% í meðallagi. Þrír fjórðu svarenda sögðu að þeir 

hefðu tækifæri til þess að koma sjónarmiðum sínum varðandi uppeldis- og 

menntastarfið á framfæri og tekið væri tillit til þeirra í 62% tilfella en 30% svöruðu 

hvorki oft né sjaldan.  

Það vakti athygli að allflestir starfsmenn voru ánægðir í starfi eða 81% en 14% 

svöruðu því til að þeir væru í meðallagi ánægðir í starfi. Hins vegar voru ekki allir 

eins ánægðir með upplýsingaflæðið innan leikskólanna. 63% sögðust vera mjög eða 

fremur ánægðir en 29% í meðallagi ánægðir. Upplýsingaflæðið innan deildar var 

betra en þeirri spurningu svöruðu 83% og sögðust vera mjög eða fremur ánægðir með 

upplýsingaflæðið.  

Þegar spurt var um almennt upplýsingastreymi frá Skólaskrifstofu var annað upp 

á teningnum því tæplega helmingur sögðu það vera mjög eða fremur gott, 41% að 

það væri í meðallagi og 11% voru fremur eða mjög óánægðir með það. Það kom í ljós 

að eingöngu helmingur svarenda sögðust hafa upplýsingar um námskeið og fagfundi 

sem Skólaskrifstofan stæði fyrir. Samkvæmt því þarf að finna skilvirkari leiðir en 

áður til þess að koma upplýsingum til starfsmanna leikskóla.  

4.1 3 Stjórnun 
Starfsmenn leikskóla voru spurðir um stjórnun faglegra þátta í leikskólanum. Þeir 

sögðu hana mjög eða fremur góða í 70% tilvika og 26% í meðallagi. Varðandi 

rekstrarlega stjórnun svöruðu tæplega tveir þriðju því að hún væri mjög eða fremur 

góð og 26% sögðu hana vera í meðallagi. Varðandi starfsmannastjórnun sögðu 68% 

starfsmanna hana vera mjög eða fremur góða en 22% töldu hana hvorki vera góða né 

slæma. Þegar starfsmenn voru spurðir um handleiðslu og faglegan stuðning sem 

leikskólastjóri veitt þeim svöruðu liðlega tveir þriðju (65%) hann vera mjög eða 

fremur góðan en fjórðungur í meðallagi. Hins vegar þegar starfsmenn voru spurðir 

um faglegan stuðning deildarstjóra svöruðu 81% hann vera mjög eða fremur góðan 

og 16% sögðu hann í meðallagi.  

Starfsmenn voru beðnir um að leggja mat á móttöku nýrra starfsmanna og töldu 

72% hana vera mjög eða fremur góða og fimmtungur hana vera í meðallagi. Einnig 

leiddu niðurstöðurnar í ljós að 66% starfsmanna sem svöruðu spurningunni höfðu 

farið í starfsmannaviðtal á síðustu 12 mánuðum og viðtölin hafi nýst mjög eða fremur 

vel í liðlega 60% tilvika en 31% starfsmanna sögðu það hafa nýst í meðallagi vel. 

Liðlega tveir þriðju (75%) sögðu að starfsáætlanir skili sér í starfi og 21% sögðu 

þær hvorki gera það vel né illa. Starfsmenn voru að jafnaði ánægðir með 

ákvarðanatöku í leikskólanum því 68% þeirra sögðust vera mjög eða frekar ánægðir 

og 26% hvorki ánægðir né óánægðir. Sama var uppi á teningnum með skipulagningu 

uppeldis- og menntastarfsins því 75% voru mjög eða fremur ánægðir og 19% í 

meðallagi ánægðir.  

Þegar spurt var um mat á uppeldis- og menntastarfinu voru tæplega þrír fjórðu 

mjög eða fremur ánægðir og tæplega fjórðungur hvorki ánægður né ónægður með 

hvernig staðið var að matinu. Hins vegar skýtur það skökku við þegar spurt var um 

þátttöku í heildarmati því niðurstöður leiddu í ljós að eingöngu 35% starfsmanna 

sögðust gera það mjög eða fremur oft og 44% mjög eða fremur sjaldan.  

Almennt voru starfsmenn sáttir við uppeldis- og menntastefnu leikskólans því 

liðlega þrír fjórðu starfsmanna sögðust vera mjög eða fremur sáttir en einungis 8% 

fremur eða mjög ósáttir.  

Sú nýbreytni sem Skólaskrifstofan stóð að til að efla fagumræðu var að bjóða 

faghópum að hittast til þess að ráða ráðum sínum. Í ljósi þess var spurt hvort 

umræðan hafi nýst starfsfólki og sögðust rúmlega helmingur hana hafa nýst mjög eða 

fremur vel og þriðjungur í meðallagi vel. Hins vegar voru umræðurnar ekki eins vel 

kynntar fyrir samstarfsfólki á starfsmannafundum en það var meðal markmiða með 

fundunum því tæplega helmingur svarenda sögðu að umræðurnar hafi verði mjög eða 

fremur oft kynntar og tæplega þriðjungur hvorki oft né sjaldan.  

4.2 Sjálfsmat  
Sjálfsmat leggur faglegan grundvöll að endurbótum í leikskólastarfi og er leið til að 

vinna kerfisbundið að því að auka gæði skólastarfsins og gera það skilvirkara. Í 

sjálfsmati skal taka mið af markmiðum og stefnu leikskólans og lýsa leiðum til að ná 

þeim. Matið á að leiða í ljós hvort markmiðum skólanámskrár og starfsáætlunar hefur 

verið náð og hvort breytinga sé þörf. Auk þess gerir sjálfsmatið starfsfólkinu 

auðveldara að vinna að markmiðum leikskólans.  

Það sem olli erfiðleikum við vinnslu samantektar matsþátta var að meira var 

tekið saman hvað var gert en minna um hvernig það gekk og er það ljóður á matinu. 

Við gagnagreiningu var þemagreining notuð og í næstu köflum verða helstu niður-

stöður kynntar. 

4.2.1 Sjálfsmat leikskólanna 
Leiðirnar sem leikskólarnir fóru til að afla gagna voru margvíslegar en leikskólum er 

í sjálfsvald sett hvaða aðferðir þeir nota við sjálfsmatið. Leikskólarnir fóru nokkrar 

leiðir sem gerði niðurstöður þeirra áreiðanlegri. Helstu mælitækin voru: 

foreldraviðtöl, starfmannaviðtöl, deildarstjóra- og deildarfundir, ljósmyndaskráningar 

og ýmsir gátlistar sem starfsmenn leikskóla höfðu hannað út frá eigin skólanámskrá. 

Einnig voru mælitæki eins og Barnið í brennidepli og Ecers kvarði notaðir jöfnum 

höndum yfir skólaárið en viðmiðin í þeim byggja á aðalnámskrá leikskóla. Þá notuðu 

nokkrir leikskólar hreyfiþroskaprófið MOT 4 - 6, málþroskaprófið Hljóm-2, Íslenska 

þroskalistann og Smábarnalistann en þeir mæla hvar börnin eru stödd í þroska. 

Skipulagsdagar og starfsmannafundir voru nýttir til þess að meta niðurstöður og 

varða næstu skref.  

Nokkrir leikskólar duttu í lukkupottinn þegar nemar frá HA og KHÍ  fengu 

það hlutverk að meta ýmsa starfshætti í leikskólastarfi og stofnanamenningu og 

starfsanda. Niðurstöður þeirra voru að jafnaði jákvæðar en þeir lögðu einnig á ráðin 

með starfsfólki um umbótaáætlanir þar sem við átti.  

4.2.2 Börn  
Einn matsþátturinn sem aðalnámskrá leggur til að verði metinn er m.a. fjöldi barna, 

og aldur. Hér á eftir verður gerð grein 

fyrir fjölda barna í Hafnarfirði sem dvöldu 

í leikskólum í desember 2006.  

4.2.3 Börn í leikskólum í 
Hafnarfirði 
Í desember 2005 voru 1456 börn úr 

Hafnarfirði í leikskólum. Samkvæmt 

ársyfirliti1 fjölgaði leikskólaplássum 

eingöngum um átta en þar vegur m.a að heildarrými var aukið um ½ m2 pr. barn og 

enn dró úr tvísetningu á leikskólarými því eingöngu voru 5 börn í leikskólum eftir 

hádegið skólaárið 2005-2006. Þessi stefnubreyting að auka rými hvers barns var afar 

ánægjuleg í ljósi þess að enn lengdist dvalartími barna í leikskólanum sem veitir 

tækifæri til þess að gefa börnum meira næði en áður.  

Börnum í elsta árgangi fækkaði um 36 milli ára, í öðrum árgangi fækkaði 

þeim um fimm. Í þriðja árgangi fjölgaði þeim um fjórtán en fjöldinn stóð hér um bil í 

stað í fjórða árgangi. Hins vegar fjölgaði börnum í fimmta árgangi um 34 börn en það 

er aukning frá árinu á undan um 47% og náðist að bjóða öllum börnum sem voru 19 

mánaða og eldri leikskóladvöl (1. mynd).  

376
340 335

330 340
354

347
348

58
92

elsti árg. annar árg þriðji árg fjórði árg fimmti árg

1. mynd. 
Börn í leikskólum Hafnarfjarðar

2005 2006

 
 

                                                 
1 Ársyfirlit er skýrsla sem leikskólastjórar byggja rekstrarforsendur leikskólanna á. 

Í ljósi stefnu bæjarfélagsins um valfrjálsan leikskóla greiddi bærinn niður 

leikskólagjöld fyrir 27 börn í einkareknum leikskólum en þau voru 29 árið á undan. 

Í desember 2006 voru börn í Hafnarfirði samkvæmt þjóðskrá 1854 en á sama tíma 

árið á undan 1844 eða eingöngu 10 börnum færri. Það vekur athygli þegar 2. mynd er 

skoðuð að færri börn í elsta árgangi voru í leikskólum en áður.  
37

0

7

5

34
7

33
0

2

34
0

34
8

35
4

35
5

34
7

36
7

34
8

36
3

58

39
7

92
39

7

elsti árg. annar árg þriðji árg fjórði árg fimmti árg

2. mynd. 
Samanburður á fjölda barna í des. 2005 og 2006  í Hafnarfirði samkv. 

þjóðskrá og börum  sem hafa lögheimili í Hafnarfirði  og dvelja í 
leikskólum. 

árið "05

Þjóðskrá "05

árið "06

Þjóðskrá "06

 
 

Árið 2005 voru elstu börnin rúmlega 97% en ári seinna eingöngu 85%. Hlutfall 

barna í leikskólum í öðrum árgangi var sambærilegt milli ára eða um 97%. Í þriðja 

árgangi voru hér um bil öll börn á leikskólaaldri í leikskólum bæði árin. Tæplega 

95% barna í fjórða árgangi voru í leikskóla 2005 og sama á við um árið 2006. Hins 

vegar varð aukning í yngsta aldursflokknum en þar fjölgaði börnum í leikskólum um 

34 eða rúman þriðjung. 

4.2.4 Dvalartímar 
Dvalartímum fjölgaði milli ára. Í desember 2005 dvöldu 83% barna í 7 klukkustundir 

eða lengur en tæplega 88% á sama tíma ári síðar. Þessar niðurstöður eru 

athyglisverðar að því leyti að fræðsluráð samþykkti í nóvember 2005 aukið 

þjónustustig sem fólst í því að foreldrar gátu sótt um sveigjanlegri dvalartíma innan 

opnunartíma leikskólanna. Með þessari ákvörðun voru vonir bundnar meðal annars 

við að börnin dveldu skemur í leikskólunum en áður en raunin varð önnur og er það í 

samræmi við samantekt Hagstofu Íslands(2007).  

4.2.5 Börn sem nutu sérkennslu 
Á síðasta leikskólaári fékk ráðgjafarþjónustan 161 einstaklingsbeiðni um athugun 

vegna barna með frávik í þroska en beiðnirnar árið á undan voru 188. Í þessum tölum 

voru eingöngu um formlegar beiðnir að ræða. Hins vegar fengu eingöngu 68 börn 

úthlutað sérkennslutíma og voru að meðaltali liðlega  þrjár klukkustundir sem hvert 

barn fékk daglega.  Sérfræðingar skólaþjónustu veittu ennfremur starfsfólki leikskóla 

og forsjáraðilum ráðgjöf og leiðbeiningar í uppeldi og menntun þessara barna.  

4.3 Starfsfólk 
Í aðalnámskránni kemur fram að taka beri saman m.a. fjölda starfsfólks, hvort 

stöðugildum hafi fjölgað eða fækkað milli ára, menntun starfsfólksins, hvernig staðið 

var að sí- og endurmenntun og væntingar og viðhorf starfsfólksins til starfsins. Í 

þessum kafla verður gerð grein fyrir þessum þáttum.  

4.3.1 Stöðugildi og menntun  
Haustið 2006 störfuðu 424 starfsmenn við leikskóla sem reknir voru af 

Hafnarfjarðarbæ utan ræstingar. Stöðugildin voru liðlega 362 þar af voru rúmlega 25 

stöðugildi vegna stjórnunar (leikskóla-, aðstoðarleikskóla- og sérkennslustjórar). 

Stöðugildi fagmenntaðra deildarstjóra voru tæplega 60 en eingöngu liðlega tvö 

stöðugildi voru skipuð ófaglærðum. Fagmenntaðir voru í rúmlega 44 stöðugildum en 

128 stöðugildi voru skipuð ófaglærðu starfsfólki. Stöðugildi fagmenntaðra sem sinntu 

sérkennslu voru liðlega 16 en ófagmenntaðs starfsfólks tæplega 16, svipað eða 32 

stöðugildi samtals. 

 Hlutfall  fagmenntaðra kennara var  liðlega 40% en var árið áður 42%. Það 

veldur áhyggjum að menntuðu fagfólki fer hlutfallslega fækkandi í Hafnarfirði þegar 

því fer fjölgandi á landsvísu. Samkvæmt Hagstofutölum var hlutfallið komi í 40,2% í 

desember 2006 (Hagstofan 2007). Því er mikilvægt að vera vel á verði vegna þessarar 

þróunar og mikilvægt að ráðamenn leiti leiða til þess að fjölga fagmenntuðu fólki í 

leikskólunum (3. mynd).  

25,23

59,91

2,29

44,13

128,29

16,36 16,83

69,38

3. mynd. Stöðugildi og menntun starfsfólks í leikskólum Hafnarfjarðar

Stjó rnun leikskóla-, aðs toðarleikskóla-og sérkennslus tjó ra Fagmenntaðir deildars tjórar
Ófagmenntaðir deildars tjórar Fagmenntaðir kennarar
Ófagmenntaðir kennara Fagmenntaðir sérkennslukennarar 
Ófagmenntaðir sérkennslukennarar Önnur s törf í leikskóla 

 

4.3.2 Sí- og endurmenntun 
Í ársskýrslunum kom fram að starfsmönnum leikskólanna stóð til boða margvísleg 

endurmenntun til þess að styrkja stoðir leikskólastarfsins. Að jafnaði kom fram í 

ársskýrslunum að leikskólastjórar höfðu tekið starfsmannaviðtöl þar sem m.a. var 

spurt um símenntun starfsmönnum til handa til þess að styrkja þá betur til að gegna 

störfum sínum.  

4.4 Samskipti 
Samskipti meðal starfsmanna voru metin í könnun sem framkvæmd var af 

Skólaskrifstofu en leikskólarnir mátu einnig þennan þátt og nýttu m.a. til þess viðtöl 

og kannanir meðal starfsmanna og foreldra. Hér á eftir verður gerð grein fyrir helstu 

niðurstöðum.  

4.4.1 Samskipti í starfsmannahópnum 
Í skýrslunum kom fram að samskiptin hafi verið að jafnaði góð í starfsmannahópnum 

og eru þær niðurstöður samhljóma niðurstöðum könnunar sem Skólaskrifstofan lét 

framkvæma og gerð var grein fyrir framar í þessum kafla.  

4.4.2 Samskipti við börn og foreldra 
Það kom ekki fram hvernig samskipti barnanna eða barna og starfsfólks voru metin 

en lesa mátti hins vegar úr skýrslunum góð samskipti við foreldra dags daglega. Við 

leikskólana voru starfandi foreldrafélög sem studdu við starf skólanna með 

fjölbreyttum hætti. Farnar voru margvíslegar fræðslu-, menninga- og náttúruferðir 

sem flestar tengdust námssviðunum á einn eða annan hátt. Leiðir, sem leikskólar fóru 

til þess að efla enn frekar samskipti milli kennara og foreldra utan daglegra samskipta 

þegar foreldrar komu með eða sóttu börnin, fólust m.a. í því að hafa: „Opið hús“ þar 

sem verkefni barnanna voru til sýnis, foreldrakaffi einu sinni á önn, föndurdaga fyrir 

jól og aðrar uppákomur eftir áherslum hvers leikskóla.  

Til að miðla upplýsingum til foreldra um væntanlega atburði voru gefin út 

fréttabréf og upplýsingar um þá settir á heimasíðu leikskólanna en allir eru þeir 

komnir með virkar heimasíður. Í einhverjum tilfellum voru starfsáætlanir settar inn á 

heimasíðurnar svo foreldrar gætu séð áherslur komandi starfsárs. Dagleg samskipti 

voru þó enn helsta boðskiptaleiðin og upplýsingatöflur sem voru uppi í góðu aðgengi 

fyrir foreldra en á þær voru settar upplýsingar m.a. um atburði líðandi dags. 

Ein af leiðum sem kennarar leikskóla notuðu til þess að efla traust og samvinnu 

var að bjóða foreldrum upp á einstaklingsviðtöl. Þá voru foreldrar boðaðir í sérstök 

viðtöl þar sem markmiðið var að gera þeim m.a. grein fyrir þroskaframvindu barna og 

ræða stöðu þeirra í víðu samhengi. Í ársskýrslunum kom fram hjá mörgum 

leikskólastjórum að viðtölin hafi verið gagnleg, foreldrar væru mjög ánægðir með 

efniviðinn sem börnunum stóð til boða auk þess sem þeir töldu barnið læra margt og 

mikið í leikskólanum.  

4.4.3 Samskipti við rekstraraðila og aðila utan leikskólans 
Í skýrslunum komu fram almenn ánægjuleg samskipti við rekstraraðila og aðra aðila 

utan leikskólans en helstu aðilar sem nefndir voru: sérkennslufulltrúi sem veitti 

ráðgjöf, starfsmenn félagsþjónustu sem veittu ráð vegna félagslegra erfiðleika barna 

og ráðgjöf og samstarf við sérfræðinga hjá Máli og tali. Þá var gerður góður rómur að 

þróun þeirra á aðferð um að gera kennara leikskóla og foreldra meðvitaðri en áður við 

greiningu og mat á málstöðu barna. 

4.5 Leikur og leikskólastarf 
Mælitækin sem notuð voru til að meta leik og leikskólastarf voru ýmsar skráningar. 

Þegar börnin völdu sér leiksvæði var valið skráð til þess að fylgjast með hvaða 

leiksvæði væru vinsælust og hvað efnivið börnin notuðu helst til þess að dýpka nám 

og færni sína. Þá kom fram að kennarar nýttu ljósmyndaskráningu meira en áður til 

þess að meta leik barnanna og skoða þróun hans hjá börnunum. Í einni skýrslunni 

kom fram að leikskilyrði og efniviður hefði haft áhrif á leik barna. Enn fremur áhrif 

samsetningar barnahópsins innbyrðist sem styður þá kenningu að börn læra meira og 

annað saman en í samskiptum sínum við hinn fullorðna.  

4.5.1 Lífsleikni og daglegt líf í leikskóla 
Meginstefið í leikskólauppeldi er 

lífsleiknikennsla sem felst í því að 

byggja upp alhliða þroska barna, 

færni þeirra til samskipta og að bera 

virðingu fyrir umhverfi sínu. 

Kennarar nýttu samræðuformið til 

þess að ræða við börnin, sem höfðu 

þroska til, um það sem þau varðar og 

voru allar stundir nýttar til þess. 

Nokkrir leikskólar tóku verkfæri 

PMT í notkun á síðasta starfsári en PMT er skammstöfun á Parent Management 

Training. Verkfærin fela m.a. í að kennari segir barninu á skýran hátt til hvers er 

ætlast, hvenær og hvernig og þeir nota hvatningu eins og hrós og umbun til þess að 

hvetja þau áfram til þess að auka þroska sinn. Þá var lausnarleitarformið mikið notað 

með börnunum til þess að komast að sameiginlegri niðurstöðu um reglur sem gilda 

áttu og um önnur álitamál.  

Dagskipulagið var þróað í nokkrum leikskólum og var m.a. farin sú leið að 

hafa „fljótandi morgunverð“ í stað þess að allir sitji saman á sama tíma að snæðingi. 

Þetta var m.a. gert svo börnin hafi tækifæri til þess að víkja frá verkefnum sem þau 

voru að vinna að á tíma sem þeim hentaði. Einnig var þessi leið farin til þess að mæta 

þörfum foreldra svo þeir gætu borðað morgunmat heima með börnum sínum og væru 

þá ekki eins bundnir að koma með börnin á ákveðnum tímum í leikskólann.  

4.6 Námssvið leikskóla 
Námssvið leikskóla eru áhersluþættir í leikskólauppeldi en þau skarast og eru samofin 

undirstöðuþáttum leikskólastarfs. Hér á eftir verður gerð grein fyrir helstu aðferðum 

sem starfsfólk nýtti sér til þess að koma til móts við þessi námssvið.  

4.6.1 Hreyfing 
Í aðalnámskrá kemur fram mikilvægi 

hreyfiuppeldis þar sem hreyfing stuðlar að 

andlegri og líkamlegri vellíðan. Þá er 

Hafnarfjarðarbær þátttakandi í verkefninu Allt 

hefur áhrif einkum við sjálf en verkefnið 

byggir m.a. á mikilvægi hreyfingar og hollra 

lífshátta. Til þess að mæta þessum áherslum 

fóru flest börn einu sinni til tvisvar sinnum í 

viku í skipulagðar hreyfistundir. Þá fóru 

börnin að jafnaði daglega í útiveru en markmiðið með henni var að stuðla að því gefa 

börnum tækifæri til þess að hlaupa, hoppa, klifra og fara í ærslaleiki sem þau geta 

síður farið í innan dyra. Þá voru farnar margar ferðir út fyrir skólalóðirnar sem reyndi 

á þol barnanna.   

4.6.2 Málrækt 
Málrækt er rauði þráðurinn í öllu starfi í leikskóla og var hún fléttuð inn í allt starf. Í 

samverustundum voru börnin hvött til þess að segja frá atburðum og öðru sem því 

sem þeim lá á hjarta, daglega var lesið fyrir þau til þess að miðla fróðleik og reynslu. 

Í flestum leikskólum voru málörvunarhópar en í þeim voru börn sem voru með slakan 

málskilning og tjáningu.  

4.6.3 Myndsköpun 
Myndsköpun er mikilvægur tjáningarmiðill og voru farnar fjölbreyttar leiðir til þess 

að mæta þessum þætti. Börnin fengu fjöl-

breyttan efnivið til þess að kynnast eðli 

þeirra auk þess sem þau þjálfuðu sig í að 

nota ýmiss konar verkæri við myndsköpun 

sína. Algengt var að halda sýningar á 

verkum barnanna og m.a. héldu allir 

leikskólar myndlistasýningar á verkum 

þeirra í tengslum við menningarhátíð 

Hafnarfjarðar „Bjarta daga“ 

4.6.4 Tónlist 
Tónlist skipaði veglegan sess í starfi 

leikskólanna. Daglega var sungið með 

börnunum auk þess sem þeim voru kynntir 

margs konar hljóðgjafar sem þeir nýttu á 

stundum við tónlistarflutning. Nokkrir 

leikskólar tóku þátt í jólatónleikunum 

Syngjandi jól sem haldnir voru í 

Hafnarborg á aðventunni.  

4.6.5 Náttúra og umhverfi 
Í ársskýrslunum kom fram meiri áhugi á því að vekja börn til umhugsunar um 

náttúruna og auka virðingu þeirra fyrir henni. Fleiri leikskólar en áður lögðu áherslu á 

endurvinnslu og flokkun sorps. Þá 

fór starfsfólkið markvisst með 

börnin út fyrir skólalóðirnar til 

þess að koma þeim meira í 

snertingu við fjölbreytileika 

náttúrunnar. Helstu staðir í 

grenndarsamfélaginu sem voru 

heimsóttir voru fjaran, Ástjörnin, 

Hamarinn, Hellisgerði, Hval-

eyrarvatn, Víðistaðatún og 

Skógræktin.  

4.6.6 Menning og samfélag 
Nýjum Íslendingum af erlendum uppruna fjölgar og börnum sem hafa búið erlendis 

fjölgar einnig. Til þess að kynna fyrir börnunum þjóðfélagið sem þau tilheyra voru 

farnar margar leiðir s.s. að heimsækja stofnanir og menningarsetur í Hafnarfirði. Þá 

voru íslenskar hátíðir hafðar í heiðri auk annarra menningarlegra viðfangsefna sem t.d 

Sameinuðu þjóðirnar hvetja árlega til.  

4.7 Skólanámskrárgerð 
Leikskólar í Hafnarfirði hafa flestir gefið út skólanámskrár en í þeim kemur fram 

heildaryfirlit yfir starfsemi leikskólans og helstu áherslur. Námskrárnar eru einnig 

grundvöllur þess að leggja mat á uppeldis- og menntastarfið. Ekki kom fram í 

skýrslunum hvort kannanir hafi verið gerðar í ljósi þeirra. Nokkrir leikskólar hafa 

verið að endurskoða námskrárnar þar sem áherslur í starfsháttunum hafa breyst. 

Námskrárnar eru aðgengilegar á heimasíðum leikskólanna. 

4.8 Samskipti og tengsl utan leikskólans  
Helstu kynningar sem getið var um í skýrslunum voru þegar leikskólastjórar komu á 

fundi fræðsluráðs til þess að kynna helstu áherslu í starfi skólanna. Þá fór fræðsluráð 

ásamt fræðslustjóra og þróunarfulltrúum í heimsóknir út í leikskólana til þess að 

kynna sér starfsemina enn frekar í ljósi kynninganna.  

Samskipti og tengsl milli leikskóla hefur verið að þróast m.a. vegna 

sameignlegra samráðsfunda sem Skólaskrifstofan hefur staðið fyrir s.s. vegna sam-

ráðs um framkvæmd námssviðanna og samráðs millistjórnenda.  

Leik- og grunnskólar í Hafnarfirði áttu farsælt samstarf á skólaárinu. 

Samstarfið var ýmist jöfnum höndum yfir allan veturinn eða eftir áramót en það fólst 

m.a. í gagnkvæmum heimsóknum og samstarfi kennara beggja skólastiganna. Þessar 

leiðir að kynna og undirbúa leikskólabarn fyrir næsta skólastig með markvissum 

heimsóknum hefur veitt börnum og ekki síður foreldrum ákveðið öryggi um það sem 

koma skal. Einnig hafa gagnkvæm skoðanaskipti milli kennara þessara skólastiga leitt 

til meiri skilnings á störfum allra.  

4.10 Samstarfsverkefni og þróunarstarf 
Það var ekki getið um sérstök samstarfsverkefni við aðra leikskóla eða grunnskóla í 

skýrslunum fyrir utan samstarf vegna barna sem áttu að hefja nám á næsta skólastigi. 

Hins vegar varðandi þróunarstörf þá var leikskólastarfið í sífelldri þróun og kom fram 

í skýrslunum að metnaðarfullt starf væri unnið í öllum leikskólum og framvinda þess 

kynnt jöfnum höndum á heimasíðum. Helsta þróunar- og nýbreytniverkefni sem 

unnið var á síðasta starfsári var innleiðsla á notkun PMT- verkfæra. Í nokkrum 

leikskólum var verið að þróa aðferðarfræði könnunarleiksins sem námsleið fyrir 

yngstu börnin og enn aðrir leikskólar voru að þróa könnunaraðferðina sem námsleið 

þá ýmist á ákveðnum deildum, í hópum eða með afmarkaðan aldur. Þá var einnig 

verið að þróa fljótandi námskrá með hugmyndafræði Reggio Emilia að leiðarljósi. 

Það kom fram að verið væri að útfæra og þróa sérkennslu eftir hugmyndum um 

heildstæða skólastefnu og snemmtæka íhlutun. Einnig var verið að þróa og koma 

aðferðum Hjallastefnunnar í askana í einum leikskólanum.  

4.11 Húsnæði/ lóð, útilleiksvæði og búnaður 
Fasteignarfélag Hafnarfjarðar á og rekur húsnæði leikskólana að undanskildum 

Álfasteini, Hörðuvöllum og Tjarnarási og er það í hlutverki þess að sjá um að 

viðhalda eignum sínum. Fasteignafélagið sá um nauðsynlegt viðhald á húsnæði, lóð 

og útileiksvæði. Hins vegar náðist ekki að koma í framkvæmd öllum óskum um 

viðhald fyrir utan það nauðsynlegasta svo sem þætti er vörðuðu öryggi barna og 

starfsfólks.  

5. Lokaorð 
Í skýrslu sem þessari verður aldrei hægt að gera öllu því gróskumikla starfi skil sem 

fram fór í leikskólum sveitarfélagsins. Því hafa eingöngu verið gáraðir helstu 

viðburðir og lesanda vísað á ársskýrslur leikskólanna til að afla sér frekari fróðleiks 

en skýrslurnar eru birtar á heimasíðum þeirra.  

Á starfsárinu voru skilyrðin til reksturs leikskólanna mörgum leikskóla-

stjóranum erfið og vó starfsmannahaldið þar þyngst. Skuldbinding starfsmanna 

leikskóla við starf sitt á sér fáar hliðstæður því þeir leggja á sig ómælda vinnu til þess 

að meta og varða næstu skref að loknum löngum og ströngum vinnudegi og það ber 

að þakka. Ég leyfi mér því að álykta að erfið starfsskilyrði séu þess valdandi að 

upplýsingaflæðið innan leikskólanna hafi ekki komið vel út úr könnunum þar sem 

velferð barna  er í brennidepli og skilaboð gleymast oft í erli dagsins. Hins vegar er  

Skólaskrifstofunni nauðsynlegt að finna aðrar og skilvirkari leiðir til þess að koma 

upplýsingum til starfsmanna. Það vakti athygli að starfsmenn voru ekki ánægðir með 

faglegan stuðning í daglegum störfum. Þar sem landslagið var erfitt á starfsárinu má 

leiða líkur að því að það hafi verið þungur róður fyrir deildarstjóra, sem bera 

ábyrgðina á því að uppeldisstarfið gangi eftir öllum áætlunum til að handleiða 

samstarfsmenn með eingöngu 5 klst á viku í undirbúning. Enn fremur hlýtur það að 

hafa verið erfitt að kenna og handleiða samstarfsmenn samhliða því að sinna uppeldi 

og kennslu barnanna á deildinni. Einnig hlýtur það að valda almennu starfsfólki 

erfiðleikum að sinna uppeldi og kennslu samhliða því að vera handleitt. Í ljósi þessa 

er mikilvægt að Skólaskrifstofan bjóði fjölbreytt námskeið í ráðgjöf og handleiðslu til 

þess að styðja þá sem leiða og bera ábyrgð á uppeldis- og kennslustörfunum. 

Jafningjastuðningur er oft öflugur og vonandi mæta samráðsfundir eitthvað þennan 

skort á stuðningi.   

Mörgum áhugaverðum verkefnum verður hrundið úr vör á næsta starfsári því 

eins og komið hefur fram þá bundust starfsmenn þriggja leikskóla böndum um að 

vera forystuskólar og eru miklar væntingar til þeirra verkefna.  

Vonandi verður næsta starfsár leikskólastarfsmönnum léttara en árið á undan 

því við þurfum á traustum starfsgrundvelli að halda leikskólabörnum í Hafnarfirði til 

handa. Vigdís Finnbogadóttir, fyrrverandi forseti okkar sagði: „Þótt stormurinn næði 

um mig, er ég fullkomlega róleg, því ég veit hver ég er og hvað ég vil.“ Því leyfi ég 

mér að beina orðum mínum til starfsfólks leikskóla og bið þá að hafa í huga að ekkert 

okkar fær tekist á við hinar stöðugu umbreytingar lífsins nema við þekkjum styrkleika 

okkar og vitum hvað við viljum.  

 

 

Samantekt 

Sigurborg Kristjánsdóttir, þróunarfulltrúi 

